
2030 թվականի ԱՍԳ թիրախին հնարավոր է հասնել լրացուցիչ միջոցառումների իրականացման սցենարի դեպքում, որը ենթադրում է առավել հավակնոտ վերականգնվող էներգետիկ աղբյուրների մշակում և էներգաարդյունավետ միջոցառումների առավել հետևողական իրականացում: 
Սույն պլանով ներկայացված է ներդրումային ծրագրերի ինդիկատիվ (պայմանական) շրջանակը, որի իրագործումը ի լրումն հիմնական միջոցառումներով սցենարի (Հավելված 1, Աղյուսակ 3) կապահովի ԱՍԳ հանձնառությունը: 
Ներդրումային ծրագրերի շրջանակը ձևավորվել է հետևյալ սկզբունքների հիման վրա. 
1) Համապատասխանեցում երկրի երկարաժամկետ ռազմավարական տեսլականի, մշակվող քաղաքականության ակնկալվող արդյունքների, կլիմայի փոփոխության մեղմման և հարմարվողականության առաջնահերթությունների հետ: 
2) Փաստահեն որոշումների կայացման համար անհրաժեշտ կլիմայական բովանդակության ձևավորում և առավելագույնս հասանելի կլիմայական տվյալների օգտագործում:
3) Ֆինանսավորման հնարավոր գործընկերների, ինչպես նաև պետական կառավարման մարմինների, մասնավոր կազմակերպությունների և ոլորտային փորձագետների մոտեցումներից առավելագույնս արտացոլում:
4) Նախագծի իրականացման ֆինանսական միջոցների, այդ թվում՝ ակնկալվող եկամուտների և ներդրումների գումարների ներկայացում:
5) Հարակից օգուտների, ներառյալ՝ սոցիալական և տնտեսական դիտարկում:
6) Գենդերային պատասխանատվություն, գենդերային հավասարության և հավասար մասնակցության խթանում:
Լրացուցիչ նախագծերի ֆինանսավորման հնարավոր աղբյուրների շարքում են երկկողմ և բազմակողմ միջազգային կազմակերպությունները, կլիմայական հիմնադրամները, ՊՄԳ-ները, մասնավոր հատվածը, պետական բյուջեն, կանաչ վարկերն ու կանաչ պարտատոմսերը, օրենքով չարգելված այլ աղբյուրները:
Ներդրումային ծրագրերը տեղեկություններ են պարունակում դրանց նախապատմության, նպատակի, ֆինանսավորման կարիքի և համապատասխան տարբերակների, գործողությունների ժամկետների և կազմի, պատասխանատու շահագրգիռ կողմերի, սահմանափակումների և ակնկալվող արդյունքների մասին, ինչը կօգնի Հայաստանին հասնելու իր ԱՍԳ նպատակներին և կնպաստի երկրի ցածր արտանետումներով երկարաժամկետ և կլիմայադիմակայուն զարգացմանը:

[bookmark: _Toc120102493]ԾՐԱԳԻՐ 1. 122 ՓՀԷԿ-ԵՐԻ ԱՐԴԻԱԿԱՆԱՑՈՒՄ ԵՎ ՈՌՈԳՄԱՆ ՀԱՄԱԿԱՐԳԻ ԶԱՐԳԱՑՈՒՄ
1. 2022 թվականի դրությամբ Հայաստանում գործում են 191 ՓՀԷԿ՝ 389․3 ՄՎտ ընդհանուր դրվածքային հզորությամբ և 943.4 մլն կՎտժ Էլեկտրական էներգիայի փաստացի միջին տարեկան օգտակար առաքմամբ։ Առնվազն 122 ՓՀԷԿ, որոնց մեծ մասը կառուցված են ջրահոսքերի վրա կամ ոռոգման համակարգերի վրա, ունեն որոշակի արդիականացման կարիք, քանի որ վերջիններիս սարքավորումները մաշված են և մոտ շահագործման պիտանելիության ժամկետի ավարտին: 
2. Ծրագրի իրականացման արդյունքում ՓՀԷԿ-երի հզորությունը կարող է բարելավվել 25-35 տոկոսով։ Հայաստանում գործող ՓՀԷԿ-երից էլեկտրաէներգիայի արտադրության մասնաբաժինը կաճի՝ շուրջ 11 տոկոսից հասնելով 20 տոկոսի: Ակնկալվող արդյունքներից է բնապահպանական արդյունավետության բարելավումը՝ գետերի էկոֆլորայի լավացման, բնական ջրահոսքերի արդյունավետ օգտագործման, ոռոգման հուսալի և անխափան ուղիների ձևավորման և ջրի որակի պահպանման միջոցով:
3. Ծրագրի մեկնարկի և իրականացման նպատակով Կառավարության կողմից հնարավոր գործողությունները ներառում են՝
· ներմուծման մաքսատուրքի հետաձգում նոր տեխնիկայի ներմուծման համար,
· հիդրոլոգիական տվյալների մոնիթորինգի համակարգի բարելավում,
· միջազգային գործընկերների հետ տարածաշրջանային հարթակների կազմակերպում՝ ՓՀԷԿ կողմից ոռոգման ուղիների համատեղ կառավարման և օպտիմալ օգտագործման համար,
· ջրային ռեսուրսների կառավարման ռազմավարական մոտեցումների, հատկապես ջրախնայող տեխնոլոգիաների տեսանկյունից, մշակում՝ յուրաքանչյուր տարածաշրջանի համար ՓՀԷԿ-երի մատնանշմամբ,
· աջակցություն ՓՀԷԿ սեփականատերերին՝ մշակելու իրագործելիության գրավիչ ուսումնասիրություններ, բիզնես պլաններ և դրանք կապել այլ ներդրողների հետ,
· Ջրօգտագործման և էկոլոգիական թողքի փաստացի չափաքանակները հաշվառելու համար տվյալների առցանց փոխանցմամբ ջրահաշվիչ (ջրաչափիչ) սարքերի տեղադրում,
· ձկնուղիների արդիականացում։

4. Ծրագրի իրականացման ֆինանսավորման հնարավոր աղբյուրներն են՝
· միջազգային կլիմայական ֆինանսավորում՝ նախապատրաստման փուլում,
· մասնավոր ներդրումներ՝ իրականացման փուլում բաժնեմասային մասնակցության միջոցով, 
· կանաչ վարկերի ներգրավում և կանաչ պարտատոմսերի թողարկում:




1.2 [bookmark: _Toc120102494]ԾՐԱԳԻՐ 2. ԽՈՇՈՐ ՀԷԿ ԿԱՌՈՒՑՈՒՄ
5. Ակնկալվում է, որ ՀԷԿ-ը Հայաստանի համար կստեղծի էլեկտրաէներգիայի կայուն աղբյուր՝ 76 ՄՎտ ընդհանուր նվազագույն հզորությամբ և 270 ԳՎտժ/տարեկան էլեկտրաէներգիայի արտադրությամբ: Նոր խոշոր ՀԷԿ-ի կառուցմամբ էներգիայի ընդհանուր արտադրության մեջ կընդլայնվի վերականգնվող էներգիայի մասնաբաժինը: 
6. Ծրագրի մեկնարկի և իրականացման նպատակով Կառավարության կողմից հնարավոր գործողությունները ներառում են՝
· կառուցման-շահագործման-փոխանցման ՊՄԳ մեթոդի կիրառում և բանակցություններ գրավիչ արտոնյալ համաձայնագրի շուրջ,
· միջազգային գործընկերների հետ տարածաշրջանային հարթակների կազմակերպում, 
· ջրային ռեսուրսների կառավարման ռազմավարական մոտեցումների մշակում՝ տարածաշրջանի համար ՀԷԿ-երի մատնանշմամբ,
· իրագործելիության ուսումնասիրությունների, բիզնես պլանների մշակմանն աջակցություն,
· ազդակիր շրջաններում կարողությունների զարգացում,
· հիդրոլոգիական տվյալների մոնիթորինգի համակարգի բարելավում:
7. Ծրագրի իրականացման ֆինանսավորման հնարավոր աղբյուրներն են՝
· միջազգային կլիմայական ֆինանսավորում՝ նախապատրաստման փուլում,
· մասնավոր ներդրումներ՝ իրականացման փուլում բաժնեմասային մասնակցության միջոցով, 
· կանաչ վարկերի ներգրավում և կանաչ պարտատոմսերի թողարկում:







1.3 [bookmark: _Toc120102495]ԾՐԱԳԻՐ 3. 500 ՄՎՏ ՀԶՈՐՈՒԹՅԱՄԲ ՀՈՂՄԱԿԱՅԱՆԻ ԿԱՌՈՒՑՈՒՄ
8. Կառավարությունն կարևորում է 2025-2040 թվականների ընթացքում 500 ՄՎտ ընդհանուր դրվածքային հզորության համակարգային նշանակության հողմային կայանների կառուցումը` ՊՄԳ ծրագրերի համար լրացուցիչ արտոնություններով: Նախագիծը կարող է իրականացվել 2022-2030 թվականներին նախատեսվում է 2.6 ՄՎտ հզորությամբ ցամաքային հողմատուրբինների 38 (67.5 մլրդ ՀՀ դրամ), իսկ 2025-2030 թթ.՝ 77 հողմատուրբինի (135 մլրդ ՀՀ դրամ) տեղակայում: Հողմային էլեկտրակայանների կառուցման համար առաջարկվում են հետևյալ վայրերը. 
· Քարախաչի լեռնանցք՝ 100 ՄՎտ դրվածքային հզորություն
· Փամբակի լեռներ՝ 60 ՄՎտ դրվածքային հզորություն 
· Սելիմի լեռնանցք՝ 40 ՄՎտ դրվածքային հզորություն 
· Սիսիանի լեռնանցք՝ 100 ՄՎտ դրվածքային հզորություն
9. Ծրագրի մեկնարկի և իրականացման նպատակով Կառավարության կողմից հնարավոր գործողությունները ներառում են՝
· ներմուծման մաքսատուրքի հետաձգում նոր տեխնիկայի ներմուծման համար,
· կառուցման-շահագործման-փոխանցման ՊՄԳ մեթոդի կիրառում և բանակցություններ գրավիչ արտոնյալ համաձայնագրի շուրջ,
· միջազգային գործընկերների հետ տարածաշրջանային ֆորումների կազմակերպում, 
· Էլեկտրաէներգիայի արտադրության համար եկամտաբերության երաշխիքներ՝ կանաչ սակագների միջոցով,
· հողօգտագործման իրավունքի ձեռքբերման և նպատակային նշանակության ճշգրտման (փոխելով հողի տեսակը «էներգետիկ, տրանսպորտի, կապի, կոմունալ ենթակառուցվածքի օբյեկտների») ընթացակարգերի պարզեցում և անհրաժեշտության դեպքում ներդրողներին աջակցություն,
· օդերևութաբանական տվյալների մոնիթորինգի համակարգի բարելավում,
· բնապահպանական խորհրդատվություն տրամադրում,
· յուրաքանչյուրի մարզի համար հողմային ռեսուրսների կառավարման և օգտագործման ռազմավարական մոտեցման մշակում:
10. Ծրագրի իրականացման ֆինանսավորման հնարավոր աղբյուրներն են՝
· խառը ֆինանսական աղբյուրներ՝ ծրագրի ֆինանսական իրագործելիությունը վերահսկելու և նախագծային աշխատանքներն իրականացնելու նպատակով
· միջազգային կլիմայական ֆինանսավորում՝ նախապատրաստման փուլում,
· մասնավոր ներդրումների ներգրավում,
· կանաչ վարկերի ներգրավում և կանաչ պարտատոմսերի թողարկում:

1.4 [bookmark: _Toc120102496]ԾՐԱԳԻՐ 4. ՀԱՆՐԱՅԻՆ ԵՎ ԱՐԴՅՈՒՆԱԲԵՐԱԿԱՆ ՇԵՆՔԵՐԻ ԳՈՐԾԱՌՆԱԿԱՆ ԷՆԵՐԳԱԱՐԴՅՈՒՆԱՎԵՏՈՒԹՅԱՆ ԲԱՐՁՐԱՑՈՒՄ
11. Էներգաարդյունավետության բարելավումը ռազմավարական նշանակություն ունի: Կառավարությունը մտադիր է արդյունավետ հաղորդակցություն ապահովել տնտեսվարողների հետ՝ վերջիններիս հնարավոր օգուտները ցուցադրելու նպատակով: էներգաարդյունավետության մաքսիմալացման հիմքում ընկերության բիզնես մոդելն է, շահութաբերության կանխատեսումները և արդյունավետության ներդրումների ընդհանուր իրագործելիությունը: 
12. Մասնավորապես, միջամտություն ակնկալող հատվածները ընդգրկում են ջեռուցման էներգաարդյունավետ համակարգերը, Էներգախնայող տեխնոլոգիաները, Էներգիայի կառավարման խելացի համակարգերը, արտաքին պատող կոնստրուկցիաների ջերմամեկուսացումը, ներառյալ՝ պատուհանների փոխարինումը, տանիքների և ձեղնահարկային ծածկերի ջերմաարդիականացումը, Էներգախնայող գրասենյակային և կենցաղային սարքերը, սառեցման և հովացման համակարգերը, նվազեցված գործառնական ծախսերը և այլն:
13. Ծրագրի մեկնարկի և իրականացման նպատակով Կառավարության կողմից հնարավոր գործողությունները ներառում են.
· արդյունաբերական շենքերում էներգիայի ինտենսիվության և կառավարման ստանդարտների մշակումը, 
· արևային տեխնոլոգիաների կիրառման լուծումների ներառում շենքերի էներգաարդյունավետության բարձրացման միջոցառումների շարքում,
· «Էներգախնայողության և վերականգնվող էներգետիկայի մասին» ՀՀ օրենքում համապատասխան փոփոխություններ և լրացումներ ստանդարտների մասով
· մասնավոր հատվածի թիրախային լսարանի համար տեղեկատվա-կրթական արշավի կազմակերպում
· ըստ անհրաժեշտության տարբեր հիմնադրամների և գործընկերների միջոցով հնարավոր աջակցության սխեմաների դիտարկում:
14. Ծրագրի իրականացման ֆինանսավորման հնարավոր աղբյուրներն են՝
· խառը ֆինանսական աղբյուրներ՝ ծրագրի ֆինանսական իրագործելիությունը վերահսկելու նպատակով,
· կանաչ վարկերի ներգրավում և կանաչ պարտատոմսերի թողարկում,
· ածխածնի շուկա՝ երաշխիքների տրամադրում առ այն, որ քաղաքականության միջոցառումները կշարունակեն բավականին բարձր պահել ածխածնի գները:

1.5 [bookmark: _Toc120102497]ԾՐԱԳԻՐ 5. ԷԼԵԿՏՐԱԿԱՆ ՇԱՐԺԻՉՈՎ ՏՐԱՆՍՊՈՐՏԱՅԻՆ ՄԻՋՈՑՆԵՐԻ (ԷՏՄ) ԼԻՑՔԱՎՈՐՄԱՆ ԿԱՅԱՆՆԵՐԻ ՑԱՆՑԻ ՍՏԵՂԾՈՒՄ
15. Էլեկտրական շարժիչով մեքենաների ներմուծումը և օտարումն առանց ավելացված արժեքի հարկի վկայում է Կառավարության՝ էլեկտրական շարժիչով մեքենաների օգտագործումը Հայաստանում խթանելու նպատակադրումը: Էլեկտրական շարժիչով մեքենաների լիցքավորման կայանի տեղադրման արժեքը ներառում է ենթակառուցվածքային և լիցքավորիչի ծախսերը: Որպես տարբերակ՝ առաջարկվում է դիտարկել արագ լիցքավորման կայանները:
16. Էլեկտրական շարժիչով տրանսպորտային միջոցների լիցքավորման կայանների տեղադրման նախագիծը ներառում է լիցքավորման 1050 կայանի տեղադրում: Միջպետական ճանապարհներին առաջարկվում է տեղադրել 140 կայան, իսկ հանրապետական ճանապարհների 160 կայան: Հայաստանի բոլոր մարզերում պետք է տեղադրվի լիցքավորման 750 կայան: Այս թիվը կապահովի լիցքավորման առնվազն 250 կայանի հասանելիություն յուրաքանչյուր մեկ միլիոն բնակչի համար: Կայանների այս թվի դեպքում մայրուղիների երկայնքով յուրաքանչյուր 25 կմ միջակայքում տեղակայված կլինի երկու կայան:
17. Ծրագրի մեկնարկի և իրականացման նպատակով Կառավարության կողմից հնարավոր գործողությունները ներառում են.
· կարիքների գնահատման և իրավիճակային վերլուծության իրականացում,
· էներգիայի արդյունավետ բաշխման ապահովում, 
· լիցքավորման կայանների քարտեզագրում,
· ԱԱՀ-ից ազատման արտոնությունից օգտվող էլեկտրական շարժիչով տրանսպորտային միջոցների ցանկի ընդլայնում և արտոնության երկարաձգում,
· «Էներգախնայողության և վերականգնվող էներգետիկայի մասին» ՀՀ օրենքում համապատասխան փոփոխություններ և լրացումներ ստանդարտների մասով
· իրազեկում տեղեկատվական արշավի միջոցով,
· էլեկտրական շարժիչով մեքենաների վերանորոգման և սպասարկման ենթակառուցվածքների զարգացման, ինչպես նաև համապատասխան մասնագետների ուսուցման և վերապատրաստման միջոցառումների խթանում,
· ՊՄԳ շրջանակի մշակում և ներկայացում տնտեսվարողներին,
· վարկային երաշխիքների ռազմավարական շրջանակի մշակում:
18. Ծրագրի իրականացման ֆինանսավորման հնարավոր աղբյուրներն են՝
· ընդլայնել ընթացիկ համագործակցությունը ՎՎԲ, ԿՆՀ, ԳԷՀ հետ,
· խառը ֆինանսական աղբյուրներ՝ ծրագրի ֆինանսական իրագործելիությունը վերահսկելու նպատակով,
· կանաչ վարկերի ներգրավում:

1.6 [bookmark: _Toc120102498]ԾՐԱԳԻՐ 6.100 ՄՎՏ ԷՆԵՐԳԻԱՅԻ ՊԱՀԵՍՏԱՎՈՐՄԱՆ ԿԱՅԱՆ
19. Կառավարությունը նպատակ ունի հասնելու վերականգնվող էներգիայի օգտագործման բարձր մակարդակի։ Այնուամենայնիվ, արևային և հողմային էներգիայի արտադրության աճի հետ մեկտեղ էներգիայի տատանումները նույնպես կարող են աճել, ինչը հատկապես նկատելի կլինի ԱԷԿ-ի և Հրազդանի ՋԷԿ-ի կանգերի/փակման դեպքում։
20. Էներգիայի պահեստավորման բլոկը կարող է արագ արձագանքել պահանջարկի մեծ տատանումներին՝ ցանցը դարձնելով ավելի ռեակտիվ և նվազեցնելով պահեստային էլեկտրակայանների կառուցման անհրաժեշտությունը: Էներգիայի պահեստավորման կայանքի արդյունավետությունը որոշվում է՝ պահանջարկի փոփոխությանն արագ արձագանքելով, պահեստավորման գործընթացում կորուստների աստիճանով, պահեստավորման հզորությամբ և դրա լիցքավորման արագությամբ: Էներգիայի պահեստավորումը նաև կարող է նպաստել էլեկտրաէներգիայի պահանջարկի բավարարմանը պիկ ժամանակներում: 
21. Ծրագրի մեկնարկի և իրականացման նպատակով Կառավարության կողմից հնարավոր գործողությունները ներառում են՝
· կառուցման-շահագործման-փոխանցման ՊՄԳ մեթոդի կիրառում և բանակցություններ գրավիչ արտոնյալ համաձայնագրի շուրջ,
· եկամտաբերության երաշխիքների տրամադրում՝ ներդրումային ծրագրերի գրավչությունը բարձրացնելու համար,
· իրագործելիության ուսումնասիրությունների, բիզնես պլանների մշակմանն աջակցություն,
· էներգիայի պիկային պահանջարկի կանխատեսումների իրականացման աջակցություն:
22. Ծրագրի իրականացման ֆինանսավորման հնարավոր աղբյուրներն են՝
· ընդլայնել ընթացիկ համագործակցությունը ՎՎԲ, ԵՆԲ, ՎԶԵԲ, ԱԶԲ, ԿՆՀ (Գլոբալ էներգիայի պահուստավորման ծրագիր) հետ,
· մասնավոր ներդրումներ՝ ոլորտում հայտնի միջազգային ներդրողների կողմից,
· կանաչ պարտատոմսերի թողարկում:
1.7 [bookmark: _Toc120102499]ԾՐԱԳԻՐ 7. ՀԱԿԱԿԱՐԿՏԱՅԻՆ ՑԱՆՑԵՐ ՏԱՎՈՒՇԻ ՄԱՐԶԻ ԱՅԳԻՆԵՐԻ ՀԱՄԱՐ
23. Հայաստանում կարկուտը գյուղատնտեսության ամենամեծ ռիսկերից է։ Դրանից առավել տուժող տարածաշրջաններն են Լոռու, Տավուշի, Շիրակի և Արագածոտնի մարզերը՝ պայմանավորված տեղագրական պայմաններով և սեզոնային մթնոլորտային շրջանառությամբ: Հիդրոավիացիոն խոցելիության քարտեզի համաձայն Տավուշի մարզն ունի ամենաբարձր ռիսկայնությունը։ 
24. Առաջարկվող նախագիծը ներառում է Կառավարության կողմից Տավուշի մարզում հակակարկտային ցանցերի տեղադրման ընդհանուր արժեքի 40 տոկոսի սուբսիդավորում։ 2023-2024 թվականներին նախատեսվում է ծածկել է 447 հա հողատարածք, իսկ 2025-2030 թվականներին՝ մոտավորապես 890 հա:
25. Ծրագրի մեկնարկի և իրականացման նպատակով Կառավարության կողմից հնարավոր գործողությունները ներառում են՝
· գյուղատնտեսական ապահովագրության պիլոտային ծրագրի իրականացման պետական աջակցության ծրագրում փոփոխությունների կատարում,
· հակակարկտային ցանցերի առավելությունների վերաբերյալ տարածաշրջանային համաժողովների կազմակերպում,
· գյուղացիական տնտեսությունների կարողությունների զարգացում և վերապատրաստումներ հակակարկտային ցանցերի,
· սպասարկման, որակի և շինարարության ստանդարտների մշակում, 
· ծրագրի իրականացման վերաբերյալ տվյալների հավաքագրման մեկ միասնական ծրագիր-ժամանակացույցի ապահովում:
26. Ծրագրի իրականացման ֆինանսավորման հնարավոր աղբյուրներն են՝
· ընդլայնել համագործակցությունը ՎՎԲ, ԱԶԲ և ԿԿՀ հետ,
· մասնավոր ներդրումներ՝ ոլորտում հայտնի միջազգային ներդրողների կողմից,
· կանաչ պարտատոմսերի թողարկում:






1.8 [bookmark: _Toc120102500]ԾՐԱԳԻՐ 8. ՀՈՂՄԱՐԳԵԼԻՉ ՇԵՐՏԵՐԻ ՁԵՎԱՎՈՐՈՒՄ ՏԱՎՈՒՇԻ ԵՎ ԱՐԱՐԱՏԻ ՄԱՐԶԵՐԻ ՊՏՂԱՏՈՒ ԱՅԳԻՆԵՐԻ ՀԱՄԱՐ
27. Քամին Տավուշի և Արարատի մարզերում գյուղատնտեսական հաճախակի հանդիպող ռիսկերից է, որը տարեկան մի քանի անգամ վնաս է հասցնում։ Հայաստանի ամենաքամոտ տարածքը Տավուշի մարզն է, որին հաջորդում է Արարատի մարզը։ 2020 թ․ Տավուշի և Արարատի մարզերի պտղատու այգիների ընդհանուր մակերեսը կազմել է 52 հազար հեկտար։ Առաջարկվող նախագիծը ներառում է կառավարության ներդրումներ։ 2023-2025 թվականների ընթացքում Տավուշի մարզում բոլոր պտղատու այգիները ապահովված կլինեն հողմարգելիչ շերտերով, իսկ 2026-2030 թվականներին՝ Արարատի մարզում: Նախագծերի բարեհաջող իրականացման դեպքում Տավուշի և Արարատի մարզերի բոլոր պտղատու այգիները ապահովված կլինեն հողմարգելիչ շերտերով:
28. Ծրագրի իրականացման արդյունքում ակնկալվում է բերքատվության մակարդակի աճ 6-30 տոկոսով, ոռոգման կարիքների կրճատում 3-22 տոկոսով, քամու էռոզիայից հողի կորուստների նվազում 50-100 տոկոսով:
29. Ծրագրի մեկնարկի և իրականացման նպատակով Կառավարության կողմից հնարավոր գործողությունները ներառում են՝
· հողմարգելիչ առավելությունների վերաբերյալ տարածաշրջանային համաժողովների կազմակերպում,
· գյուղացիական տնտեսությունների կարողությունների զարգացում և վերապատրաստումներ հակակարկտային ցանցերի,
· ծրագրի իրականացման վերաբերյալ տվյալների հավաքագրման մեկ միասնական ծրագիր-ժամանակացույցի ապահովում:
30. Ծրագրի իրականացման ֆինանսավորման հնարավոր աղբյուրներն են՝
· պետական աջակցության տրամադրում
· ընդլայնել համագործակցությունը ՎՎԲ, ԱԶԲ, ԿԿՀ, ՀՀ, ԿՓՀ հետ,
· մասնավոր ներդրումներ՝ ոլորտում հայտնի միջազգային ներդրողների կողմից,
· կանաչ պարտատոմսերի թողարկում:






1.9 [bookmark: _Toc120102501]ԾՐԱԳԻՐ 9. ՋԱՄԲԱՐՆԵՐԻ ԿԱՌՈՒՑՈՒՄ ԵՎ ՎԵՐԱՆՈՐՈԳՈՒՄ
31. Ջրամբարների զարգացման ծրագրերը առանցքային կարևորություն ունեն Հայաստանի համար: Այս առումով, մեծ նշանակություն ունի վերջերս վերականգնված և վերակառուցված Մարմարիկի ջրամբարը, որն ունի 24 մլն մ3 ընդհանուր ծավալ։ Ներկայում առաջնահերթություն է տրվել Վեդիի, Կապսի, և Եղվարդի ջրամբարների կառուցմանը։
32. Առաջարկվում է ավարտին հասցնել արդեն մեկնարկած նախագծերը (2023-2025 թթ. համար՝ ընդհանուր 25 մլրդ ՀՀ դրամ), կառուցել նոր ջրամբարներ (115 մլրդ ՀՀ դրամ 14 ջրամբարի համար)՝ դիտարկելով առաջնահերթ ջրամբարների հետևյալ ցանկը. Ափնա (4 մլրդ ՀՀ դրամ), Կարմիրգյուղ (15.5 մլրդ ՀՀ դրամ), Արթիկ (1.6 մլրդ ՀՀ դրամ), Գետիկ (3.6 մլրդ ՀՀ դրամ), Գետիկվանք (25.3 մլրդ ՀՀ դրամ), Լիճք (Մեղրիգետ) (3 մլրդ ՀՀ դրամ), Օշական (Քասախ) (16.4 մլրդ ՀՀ դրամ), Արգիճի (1.9 մլրդ ՀՀ դրամ), Գեղարդալիճ 2 (8.6 մլրդ ՀՀ դրամ), Հարթավան (4.5 մլրդ ՀՀ դրամ), Վերին Սասնաշեն (3 մլրդ ՀՀ դրամ), Ելփին (1.8 մլրդ ՀՀ դրամ), Խաչիկ (1.4 մլրդ ՀՀ դրամ), Աստղաձոր (1 մլրդ ՀՀ դրամ), Բյուրական (4 մլրդ ՀՀ դրամ), Գեղաձոր (3 մլրդ ՀՀ դրամ), Սելավ-Մաստարա (15 մլրդ ՀՀ դրամ)։
33. Որոշ նախագծերի համար արդեն իսկ իրականացվել է իրագործելիության ուսումնասիրություններ, որոնք ենթակա են հաստատման: Տնտեսական և ֆինանսական կանխատեսումները նույնպես ենթակա են վերագնահատման և համապատասխանեցման Կառավարության ռազմավարությանը:
34. Ծրագրի մեկնարկի և իրականացման նպատակով Կառավարության կողմից հնարավոր գործողությունները ներառում են՝
· գետերի հոսքի և ջրային ռեսուրսների երկարաժամկետ տվյալների հավաքագրում, 
· ջրամբարների ջրերի խնայողաբար օգտագործում՝ ժամանակակից տեխնոլոգիաների կիրառմամբ,
· նախագծի պլանավորման գործընթացներում կլիմայի փոփոխության գործոնի (գոլորշացում, ջրի հոսքերի կրճատում և այլն) ներդնում,
· ՊՄԳ շրջանակում ջրամբարների կառուցման ընդլայնում,
· շինարարության և սպասարկման ստանդարտների մշակում/ արդիականացում:
35. Ծրագրի իրականացման ֆինանսավորման հնարավոր աղբյուրներն են՝
· պետական բյուջեից ֆինանսավորում
· ընդլայնել համագործակցությունը ՎՎԲ, ԶՖԳ, ԱԶԲ, ՀԲ հետ,
· խառը ֆինանսական աղբյուրներ՝ պահպանելու ծրագրի ֆինանսական իրագործելիությունը,
· կանաչ պարտատոմսերի թողարկում:

ՎՎԲ– Վերականգնման վարկերի բանկ (KfW)
ԱԶԲ – Ասիական զարգացման բանկ (ADB)
ՎԶԵԲ – Վերակառուցման և զարգացման Եվրոպական բանկ (EBRD) 
ԶՖԳ – Զարգացման ֆրանսիական գործակալություն (AFD)
ԵՆԲ – Եվրոպական ներդրումային բանկ (EIB)

